
Интервју со Катја Штркова
Мене лично, а верувам и пошироката јавност занимливо ја заскокотка фотографската изложба на младата Катја Штркова. Формални
информации за изложбата имате во најавата  а за не толку формалните е овој текст. Изложбата именувана како TRIBUTES е навистина
интересен концепт, портрети на славни фаци, кои според зборовите на Катја, влијаеле врз нејзиниот вкус и развој воопшто. Фотките во
голема мерка зборуваат дека се работи за млад автор (авторка) и формално гледано изобилуваат со недостатоци од аспект на основната
фотографска лексика и граматика. Но, од друга страна, зрачат со свежина, разиграност и  некоја зрелост, неочекувана за прва изложба, на
така млада авторка. Јас не бев на отворањето ама многумина што познавам ми пренесоа дел од добрата вибрација која се случила таму. И,
независно едни од други, сите ми го пренесоа тоа како прв впечаток. Риспект. 
 
На изложбата која се состоеше од помал број принтови, кои подоцна ги видов, и проекција, на голем дел неиспечатени фотографии, кои не
ги видов таму. И во едните и во другите постои таа наивнот во заокружувањето на делото за која зборував погоре, ама тоа некако станува
небитно во крајниот впечаток. Сметам дека оваа изложба е една од ретките фотографски изложби кои се случиле кај нас, која верувам
дека ќе остане запаметена, која излегува од клишеата на повоторувања и преџвакувања, која ќе донесе некаква свежина во нашата скор-
па-мувлосана фотографска сцена и за тоа на Катја треба да и се симне капа. Конечно изложба со издржан концепт, со став, од која имаат
што да научат и многу „поискусните“ од неа.   Имаше прва изложба која стана поголема од „само изложба“. Аферин. И, нормално,
процесот кој го предизвикува на лично ниво, кај авторот, секако верувам дека ќе донесе сериозен исчекор на авторски план. Да не
пимплам, еве го интервјуто подолу, сметам дека дел од таа ведрина е може да се пренесе и преку текстот што следи. Бујрунус.

 

Плагијат:  Здраво Катја. Ај ко за сефте претстави се на читателите.

Катја Ш.: Катја Штркова е тазе печена графичка дизајнерка, вљубеничка во музика,танго "фанатик", и веке 3-4 год се занимава
интензивно со фотографија.
Секојдневниот живот ми се состои во ускладување на сите овие горе наведени точки, со стремеж кон нивно осознавање и усовршување.

 

Катја  Штркова

 

Плагијат:  Морам да признаам дека концептот на твојата изложба многу ми се допадна. Луциден е, откачен, полн со жар и има
еден специфичен дух. Како дојде до него? Како се градеше концептот?
 
Катја Ш.: Конецптот проникна од мојата фасцинираност и љубов кон одредени личности од светот на музиката филмот и сликарството.
Прв беше Vargas од причина што за него дознав само што почнав да го работам материјалот за изложбата, моето гледање за него   e
единственото од сите 10 фотки кои се во колор бидејки ја претставува pin up ерата. Другите личности кои ги одбрав беа од причина што
ем физички во некој момент ме асоцирале на легендите ем ги почитувале исто колку и јас. Значи од старт, листата на кои што сакав да им
оддадам почит беше многу подолга, но морав да ја скратам и во однос на специфики кои ги носат самите ликови, за да не залутам скроз.
Прилично спонтано си течеше се.
 
 
Плагијат: Колку долго го развиваше? Дали долго ти стоеше во глава или е резултат на импулсивен драјв? 

Катја Ш.: Материјалот се крчкаше од август месец, иако тогаш не бев сигурна дали воопшто ќе се случи изложба, дали ќе бидам доволно
среќна со тоа што сум го добила и слично. До декември завршивме со фоткање. Помина долго време бидејќи немав одреден рок кога би
била таа изложба или мое прво претставување, не ми се брзаше, немаше никаков притисок, сакав да е се како што треба, лесно и
опуштено. Потоа следеа ангажмани околу каталози, постери, принтање, врамување, барање штафелаи...простор...
 
Плагијат:Како се одвиваше целиот процес? Како ги убедуваше луѓето да ти позираат? 
 
Катја Ш.: Целиот процес беше проследен со прекрасна позтивна енергија, супер атмосфера и соработка можеби затоа што моделите ми
се познати и блиски луѓе.
 
Плагијат: Дали имаше долги подготовки за секое снимање или...?
 
Катја Ш.: Долги подготовки имаше во однос на шминка и styling, особено околу Marylin и Marlene, моделот што е Marylin Monroe има
долга коса па се помачивме околу фризурата, туторијали од youtube исто и како и за шминката на Marlene. За Jimi i Janis фоткавме во
гаража каде наши другари имаат проби со бендот па сите инструменти ни се најдоа при рака, средувавме, чистевме, местевме и смрзнавме.
Нивното фоткање траеше најдолго од причина што двата лика ги работевме во ист ден поради просторот.

Плагијат: Колку долго траеше целиот процес? Имаше ли успони и падови? 
 
Катја Ш.: Имаше падови делумно со автопортретот.(хаха). Најтешко ми беше тој дел да го сработам, иако воопшто не бев заинтересирана
да се изреализира со мене во двојна улога. Идејата беше на мајка ми, знае дека ја обожавам Audrey. Најтешко беше во смисла дека
никогаш не сум се фотографирала на  timer, немам осет кога не сум јас таа што гледа низ обејктивот. До самото поставување на фотките
се двоумев дали воопшто да го оставам како дел од поставката.
 
Плагијат: Колку си ти задоволна со крајниот резултат?
 
Катја Ш.: Повеќе од задоволна сум како помина вечерта и отворањето, посебно сум среќна на супер реакциите како и на посетеноста,
многу убава хемија меѓу сите присутни во МКЦ...
 
Плагијат: Како ја доживеа изложбата? 
 
Катја Ш.: Самата изложба додека беше во подготовки не ја гледав како нешто толку големо, убаво, но не можев да претпоставам како ќе
се одвива. Дента кога се испечатија каталозите почнав да се потресувам онака типично женски(хаха), веќе дента на отворањето и првото
влегување во МКЦ почна мешавина од емоции. Една недела подоцна и сеуште сум под впечатоци. Значи многу. Прва е и моја е и многу и
се радувам.
 



Катја Штркова

 

Плагијат: Има ли нешто што би додала за се ова погоре?
 
Катја Ш.: Би додала дека имаме фантастични фотографи,оригинални, креативни, квалитетни, секој различен еден од друг и дека треба
повеќе да се цени фото сцената тука. Да бидат сите пољубопитни и отворени за она што некој има да го покаже и даде.
 
Плагијат: Што е фотографијата за тебе?
 
Катја Ш.: Па најверојатно документ,нешто што надежно ќе остане. Приказкој нечии очи го перцепираат.
 
Плагијат: Имаш ли веќе во глава нови идеи за фотографирање или?
 
Катја Ш.: Имам идеја за следен проект,но не откривам ништо се уште прерано е.
 
Плагијат: Што ти го прави животот убав?
 
Катја Ш.: Врати се на првиот одговор (хаха). Дружби, убави проводи, смеење, шетање, музика, концерти, филмови, мечти за Куба, танго,
дизајн и љубов...

